
1987 urriak 11, 
igandea iritzia / 3 

Utopiak eta 
zapalketak 

Orain dela egun batzu bakarrik bu-
katu da Kras-en (Eslobenian) eslobe-
niar idazleen II. Biltzarrea. Eta he-
mengo prentsak ez du aipatu ere egin. 

Eslobenia: 20.251 km. karratu: 
1982.000 biztanle; hiriburua Ljubl-
jana. 240.000 biztanle: hizkuntza ofi-
zial bakarra, eslobeniera. Eslobeniako 
Errepublika, askatua da zinez; eta 
berdintasunean beste bost errepubli-
karekin federatu da Yugoslabia ba-
rruan. 

Zer gogorazten dizuete zabalera eta 
jendaketa horiek? Eslobenia, bestalde, 
eskualde menditsua da... 

Iparraldeko eslobeniarrak, dena 
dela. Errepublikatik at gelditu dira: 
badakizue, ikutu behar ez omen diren 
muga bedeinkatu horiek... 

Hots, aurtengo Biltzarrean, Karin-
tiako eslobeniar batek irakazi du «Vi-
lenica Saria». Alegia, pasportez aus-
triatarra den eslobeniar batek bildu 
du Saria Kras-ko hartzuloetan. Peter 
Handke du izena; eta Karintiako bere 
herrikideek bezala. «Heitmatdienst» 
organizazio ultragermanistaren zapal-
ketaren aurka, herri-hizkuntzari eus-
ten dio. 

Zer deritzozu «Mitteleuropa» de-
lako horri? (Erdialdeko Europa, ale-
gia) galdetu diote. «Ez dakit zer den 
hori —erantzun du—. Europan herriak 
daude, eta «Mitteleuropa» hori, me-
teorologiaren sailean baliagarri izan 
daitekeen ideia bat iruditzen zait» 
Austriako 40.000 eslobeniarrek He-
goaldeko «yugoslabiar» honen anaia 
senditzen dute beren burua... 

Baina Eslobeniako Errepublika hor 
dago, tinko, bere buruaren jabe; eta 
eslobeniar literaturak gero eta garran-
tzi handiagoa hartzen du Europan ba-
rrena. Eslobeniarrak libro dira! Ez 
dira oraindik denak elkartu. Baina 
utopia egia bilakatu da, eta Eslobenia 
ez da gaur, Euskal Herria bezala.. 
nazio gisa eta herri desberdin gisa 
erreguka bere eskubidea eskatu behar 
duen «visceral» eta «irracional» 
mordo bat Eslobenia Eslobenia da, 
eta kitto. 

Datorren urtean hiriburuan. Ljubl-
janan, ospatuko da eslobeniar idazle 
guztien III. Biltzarrea. Eta again Eslo-
beniar letren sari nagusia karintiar 
edo istriar idazle batek bilduko du be-
rriz. Han ere... mugari tiro! 

